
Iaz, foruzainek 13.000 ikasle ingururi eman zizkieten bide segurtasunari buruzko eskolak

Zirkulazio arloko agenteek 361 prestakuntza eta sentsibilizazio jarduera egin zituzten, Polo Parkean eta ikastetxeetan 
2010eko urtarrilak 4, astelehena.  Iaz, Foruzaingoak bide segurtasunari buruzko 361 prestakuntza jarduera egin zituen. Jardueretan 12.798 ikaslek parte hartu zuten, Nafarroako eskola, institutu eta lanbide heziketako ikastetxeetakoak.
Jarduera horien helburua da haur eta gazteek ohitura seguru eta solidarioak hartzea kale eta errepideetan. Prestakuntza Zirkulazio arloko Bide Hezkuntzako taldeak ematen du. Saioak ikastetxeetan eta Volkswagen fabrikako Polo Parkean ematen dituzte. Ikastetxeetan foruzainek 246 hitzaldi eman zituzten, 8.731 ikaslerentzat; ikasle gehienak Lehen eta Bigarren Hezkuntzakoak ziren. Polo Parkean 4.607 hartu zituzten, 115 bisitatan. 
Berritasun gisa, iaz ikastetxeei eskaini zieten aurrez ikasgelan emandako azalpen teorikoak zirkuitu eramangarri batean osatzea, ikastetxean bertan. Hala, foruzainek hainbat herritara eraman dute oinezkoentzako eta txirrindularientzako praktikak egiteko zirkuitua; besteak beste, Altsasu, Barañain, Corella, Lodosa, Mañeru, Mendigorria, Melida eta Sartagudara. 

Prestakuntza jarduera horiek Nafarroako Gobernuak onartutako Bide Segurtasuneko Estrategiaren (2005-2012) barruan antolatu dituzte. Estrategia horretan hainbat neurri ezarri dituzte (errepideak hobetzea, sentsibilizazio kanpainak egitea, e.a.), errepideetan hildakoen kopurua jaiste aldera; hori, Europako Bide Segurtasuneko Gutunean zehaztutako ildoei jarraiki. 
Gutun horren arabera, 2000. urteko hildakoen kopurua erdira jaitsi behar da, 2010. urtea hasi baino lehen. Nafarroan, 2000. urtean 118 lagun hil ziren zirkulazio istripuetan, eta iaz 38 lagun, hau da, 2000. urtean baino %67,8 gutxiago eta 2008an baino %17,4 gutxiago. Hori, Barne Zuzendaritza Nagusiaren datuen arabera.
Gazteentzako kanpainak
Foruzaingoaren prestakuntza jardueren helburuetako bat da ikasleei oinarrizko ezaupideak ematea oinezko, bidaiari eta gidari gisa ibiltzen jakin dezaten. Hala, ikasten dute, adibidez, arriskuak eta seinaleak ezagutzen eta gizabidezko jarrerak edukitzen.
Haur Hezkuntzan haurrak oinezkotzat hartzen dira eta zortzi urtetik aurrera, baita txirrindularitzat ere. Autobusetan eta ibilgailu partikularretan ibiltzeari dagokionez, erakusten diete funtsezkoa dela segurtasun neurriak baliatzea: aulkitxoa eta gerrikoa, adibidez. 
Eskola teorikoak Polo Parkeko zirkuituan praktikak eginez osatzen dituzte: ikasleek arauak errespetatzen ikasten dute, oinez, bizikletaz, kartez edo ziklomotorrez, adinaren arabera.
Bigarren Hezkuntzako Ikastetxeetan ere eman dituzte eskolak, hogei inguru; eskola horietan ikasleak ziklomotor gidaritzat hartu dituzte. Legeari dagozkion gaiez gain, ikasleei istripuak zergatik gertatzen diren azaldu diete: azkarregi joategatik eta alkohola eta drogak hartzeagatik, adibidez.
Kontzientziazio kanpaina berezi bat ere egin dute: “Segundo batean zure bizitza aldatzen da”. Ekimen hori Nafarroako Gobernuak jarri du martxan, Segurtasun Politikak Garatzeko Zerbitzuaren bitartea eta Mapfreren Bide Segurtasuneko Fundazioarekin elkarlanean. Kanpainaren helburua da gidabaimena lortzeko adina betetzera doazen Batxilergoko eta Lanbide Heziketako ikasleak bide segurtasunak duen garrantziaz jabearaztea. Horretarako istripuetako biktimen eta biktima horien senitartekoen esperientziei buruzko ikus-entzunezko bat jartzen dute. Gero, bide hezkuntzako teknikari batzuk, foruzain batek eta istripuak izan dituzten hainbat lagunek ikasleekin eztabaida egiten dute. Kanpaina horretan 20 ikastetxetako 5.000 gazte inguruk parte hartu dute, 16 eta 18 urte artekoak. 
Azkenik, Foruzaingoko Bide Hezkuntzako Taldeak jarduera eremua zabaldu du eta errepideetan laneko arriskuak (in itinere istripuak) prebenitzeko hitzaldiak eman dizkiete langileei, txirrindulariei eta minusbaliatu fisiko eta psikikoei, besteak beste.

